
Dövlət başçımız builki 
forum çərçivəsində də -- 
yanvarın 20-də Davosda 
Rusiyanın “Rossiya-24” 
televiziya kanalına müsahibə 
verib. “Rossiya-1” və 
“Rossiya-24” kanalları 
dövlətimizin başçısının 
müsahibəsini yayımlayıb. 
Təbii ki, bu müsahibə əsasən 
forumun təməl prinsipi olan 
iqtisadi məsələləri əhatə 
edirdi. Amma mən bir 
azərbaycanlı olaraq, həmin 
müsahibənin təqdimatında 
eşitdiyim fikirlərdən-- xüsusi 
məmnunluq duydum. Aparıcı 
dedi ki, “OPEC+” bu gün 
neftin ədalətli qiymətini 
müəyyənləşdirməyə kömək 
edən çoxtərəfli əməkdaşlığın 
uğurlu formatıdır. Neft 
bazarının iştirakçıları 
arasındakı sövdələşmə öz 
səmərəsini göstərdi. Onu 
uzatmaq gərəkdir. Bu fikirləri 
kanalımıza müsahibədə 
Davos Forumunun 
kuluarlarında Azərbaycan 
Prezidenti İlham Əliyev 
söyləyib”.

Burada fəxr etməli 
olduğumuz məqam 
Azərbaycan rəhbərliyinin 
beynəlxalq bazarda neftin 
qiymətini tənzimləyən 
əməkdaşlıq formatında iştirak 
etməsi və bu faktın dünyanın 
aparıcı televiziyalarından 
birinin əsas proqramında 
səsləndirilməsi idi. Bundan 
başqa, rusiyalı jurnalist bu 
il neftin qiymətində hansı 
dinamikanın – müsbət, yoxsa 
mənfi – gözlənildiyini də məhz 
Azərbaycan Prezidentindən 
soruşurdu. 

Daim reallığı nəzərə 
alan, əsaslandırılmamış 
heç bir fikir söyləməyən 

Azərbaycan Prezidenti bu 
dəfə də öz ənənəsinə sadiq 
qalaraq dedi ki, proqnoz 
vermək çətindir. Prezidentin 
fikrincə, qiymətlərin bugünkü 
səviyyəsi həm istehsalçıları, 
həm də istehlakçıları qane 
edir: “Azərbaycana gəldikdə, 
bu il bizim büdcəmizdə neftin 
bir barrelinin qiyməti 55 dollar 
nəzərdə tutulub. Lakin indi 
qiymət xeyli yüksəkdir. Buna 
görə də düşünürəm ki, əgər 
hər hansı forsmajor vəziyyət 
yaranmasa, qiymət 55-65 
dollar diapazonunda qalacaq. 
Üstəlik, “OPEC+” formatı çox 
səmərəlidir və Azərbaycan 
bu formatın işində fəal 
iştirak edir. Biz öz üzərimizə 
götürdüyümüz öhdəliklərlə 
əlaqədar hasilatı azaldırıq 
və mahiyyət etibarilə bu 
gün OPEC-ə daxil olmayan 
ölkələr də özlərini OPEC 
üzvləri kimi aparırlar. Buna 
görə də “OPEC+” çoxtərəfli 
əməkdaşlığın olduqca uğurlu 
formatıdır və bizim fikrimizcə, 
mahiyyət etibarilə, bu gün 
neftin qiymətinin ədalətli 
olduğunu müəyyənləşdirib”.

Jurnalistin beynəlxalq 
aləmdə kimlərinsə 
təkqütblülük arzusu ilə 

yaşadığına işarə edərək 
verdiyi sual da Azərbaycan 
Prezidenti tərəfindən 
nikbinliklə cavablandırıldı. 
Prezident xatırlatdı ki, 
əvvəllər bu cür sıx qarşılıqlı 
fəaliyyəti olmayan ölkələr 
bu gün, demək olar ki, 
müttəfiqlər kimi hərəkət edir 
və regional sabitliyə böyük 
töhfə verirlər. Buna görə 
də çoxqütblü dünya artıq 
reallıqdır: “Düşünürəm ki, bu 
meyillər getdikcə daha da 
möhkəmlənəcək. Bu, müsbət 
haldır, çünki bu, dünyada 
sabitliyə zəmanətdir”.

O ki qaldı, iri ölkələrin 
bəzi hallarda hegemonluq 
etmək, birqütblü dünya 
düzəni formalaşdırmaq 
istəyinə, Prezidentimizin 
fikrincə, iri dövlətlərin həmişə 
öz hüdudlarından kənarda 
maraqları olur və hər 
ölkə özü üçün daha yaxşı 
şəraitə nail olmaq, öz təsir 
dairəsini genişləndirmək 
istəyir: “Burada təzə heç nə 
yoxdur. Biz bunu əsrlərboyu 
müşahidə edirik, sadəcə, 
müxtəlif intensivlik dərəcəsi 
ilə. Buna görə məsələ 
bunda deyil, bugünkü dünya 
nizamının konstruksiyası, 

o cümlədən beynəlxalq 
münasibətlərin konstruksiyası 
çoxqütblülüyü nəzərdə tutur. 
BMT Təhlükəsizlik Şurasının 
daimi üzvlərinin tərkibinə 
baxsaq, bu, artıq dünyanın 
çoxqütblülüyünün əksidir. 
Daimi üzvlərdən birinin 
razılığı olmadan heç bir qərar 
qəbul edilə bilməz. Buna 
görə də düşünürəm ki, ölkələr 
özləri üçün birqütblülüyü 
təmin etməyə çalışmamalı, 
əksinə, hamı üçün sərfəli 
olan əməkdaşlıq elementləri 
tapmalıdırlar”.

Ümumiyyətlə, Prezident 
İlham Əliyevin “Rossiya -24” 
telekanalına verdiyi bütün 
müsahibələrdə beynəlxalq 
aləmdə gedən proseslərə 
olduqca aydın və ədalətli 
münasibət bildirilib. Məsələn, 
dövlət başçımızın 2014-cü 
il noyabrın 28-də həmin 
telekanalın əməkdaşının “Bu 
il biz dünya xəritəsində özünü 
“İraq--Şam İslam Dövləti” 
adlandıran yeni bir terrorçu 

qurumun yaranmasını gördük. 
Bu radikal islamçı qruplaşma 
get-gedə yeni əraziləri zəbt 
edir və qonşularına hədə-
qorxu gəlir. Deməliyik ki, bu 
hadisələr Azərbaycandan o 
qədər də uzaqda baş vermir. 
Bu təcavüzkar və yetərincə 
qətiyyətli fenomen barədə 
Siz nə fikirləşirsiniz?” – 
sualını cavablandırarkən, 
haqlı olaraq, bəzi 
dairələrin ünvanına qınaq 
səsləndirilmişdi.

Prezident xatırlatmışdı 
ki, əvvələn, vəziyyəti düzgün 
qiymətləndirmək üçün bu 
qondarma strukturun necə 
əmələ gəlməsini, haradan 
meydana çıxmasını dəqiq 
başa düşmək lazımdır: “Axı, 
o, başqa planetdən uçub 
gəlməyib. Bütün bunlar ən 
azı son 10 ildə məhz Yaxın 
Şərqdə baş verən hadisələrin 
nəticəsidir. Bu, Yaxın Şərqdə 
həyata keçirilən siyasətin 
bəhrəsi və həmin siyasətin 
nəticəsidir. Bu, bir daha 
sübut edir ki, radikal, fanatik 
qrupların dəstəklənməsi 
məsələlərində çox ehtiyatlı və 
uzaqgörən olmaq lazımdır… 
Mənim fikrimcə, öz həllini 
tapmalı olan başlıca məsələ 
budur. Bu məsələ dünyanın 
aparıcı ölkələri tərəfindən həll 
edilməyincə, radikalizmə və 
terrorizmə  qarşı mübarizədə 
ümumi anlaşma  olmayınca 
belə vəziyyətlər daim 
yaranacaq”.

Dövlət başçımızın 
“Rossiya-24” telekanalına 
2018-ci il dekabrın 25-də 
verdiyi müsahibədə isə 
bilavasitə öz regionumuzdakı 
terrorçuları dəstəkləyənlər 
qınanılmışdı: “Biz bu illər 

ərzində çox böyük inkişaf yolu 
keçmişik və Azərbaycanla 
Ermənistan arasında iqtisadi 
potensialın və bütün digər 
komponentlərin balansı artıq 
çoxdan pozulub. Düşünürəm 
ki, bizim iqtisadiyyatımızı, 
enerji, nəqliyyat layihələrinin 
potensialını gücləndirmək 
üzrə siyasətimiz müəyyən 
dərəcədə Ermənistanda 
baş verənlərə səbəb 
olub. Erməni cəmiyyətini 
narahat edən bütün digər 
məsələlərlə yanaşı, bu 
ilin baharında baş vermiş 
hadisələrin amillərindən 
biri Ermənistanın düşdüyü 
və ya özünü yuvarlatdığı 
ağır sosial-iqtisadi vəziyyət 
olub. Bu isə mən qəti 
əminəm ki, Ermənistan 
--Azərbaycan, Dağlıq 
Qarabağ münaqişəsinin 
nizamlanmamasının 
nəticəsində baş verib. Buna 
görə də düşünürəm ki, həm 
Ermənistan cəmiyyətində, 
həm də hakim strukturlarda 

daha yaxşı başa düşəcəklər 
ki, münaqişə yalnız ədalətli 
nizamlandıqdan, işğal 
olunmuş ərazilər azad 
olunduqdan sonra Ermənistan 
iqtisadiyyatı xeyli arta bilər”. 

Sonda qayıdaq 
dövlət başçımızın adı 
çəkilən televiziyaya 
müsahibələrindəki 
Azərbaycan – Rusiya dostluq 
və tərəfdaşlıq münasibətlərinə 
verdiyi önəmin üstünə. Ötən 
il dekabrın 5-də “Rossiya 24” 
telekanalı “Bakutel 2019” 
25-ci Azərbaycan Beynəlxalq 
Telekommunikasiya, 
İnnovasiya və Yüksək 
Texnologiyalar Sərgisi ilə 
bağlı reportaj yayımlamışdı. 
Reportajda Azərbaycan 
Respublikasının Prezidenti 
cənab İlham Əliyevin 
müsahibəsi də yer alırdı.

Prezident İlham Əliyev 
həmin müsahibənin sonunda 
demişdi: “Azərbaycan müasir 
texnologiyaların idxalçısı, 
daha artıq dərəcədə idxalçısı 
və istehlakçısıdır. Rusiya isə 
inkişaf etmiş elmi potensialı 
və Rusiya rəhbərliyinin 
bu sahəyə göstərdiyi 
böyük diqqət sayəsində 
istehsalçıya çevrilir. Buna 
görə də ölkələrimiz arasında 
dostluq münasibətlərini əsas 
götürərək bu istiqamətdə 
Rusiya qurumları ilə işləmək 
bizim üçün çox maraqlı olardı. 
Çünki heç kəs üçün sirr deyil 
ki, bu, həm təhlükəsizlik, həm 
texnologiya, həm də biznes 
deməkdir, ümumiyyətlə, bu, 
ölkələrin potensialı deməkdir”.

İttifaq MİRZƏBƏYLİ,  
“Xalq qəzeti”

D ünyanın aparıcı dövlətlərinin, mötəbər 
beynəlxalq təşkilatların, qlobal miqyasda 
fəaliyyət göstərən şirkət və korporasi-
yaların Davos Dünya İqtisadi Forumuna 

böyük maraqla qatılması təsadüfi  deyil. Çünki bu 
ünsiyyətin, görüş və müzakirələrin səmərəsini 
istisnasız olaraq hamı görür. Biz fəxr edirik 
ki, Azərbaycan dövləti də həmin forumun fəal 
üzvlərindən biri kimi tanınır. Daha maraqlı olan 
məqamlardan biri isə odur ki,  Prezident İlham 
Əliyev həmin forum çərçivəsində xüsusi diqqət 
mərkəzində olan dövlət xadimidir.

Yanvarın 13-də Azərbaycan Prezidenti İlham 
Əliyevin yanında 2019-cu ilin yekunlarına həsr 
olunan müşavirədə dövlətimizin başçısı bununla 
bağlı deyib: “İnfrastruktur layihələri icra edildi, 
elektrik enerjisi sahəsində “Şimal-2” elektrik 
stansiyası istismara verildi. Bu stansiyanın isteh-
sal gücü 400 meqavatdır. Bununla paralel olaraq 
Mingəçevir İstilik Elektrik Stansiyasında və digər 
mövcud stansiyalarda aparılmış təmir-bərpa işləri 
nəticəsində biz təxminən 400 meqavat itirilmiş 
generasiya gücünü bərpa etdik. Beləliklə, keçən 
il 800 meqavat əlavə generasiya gücü əldə etdik. 
Əlbəttə ki, bu, həm bizim tələbatımızı tam ödəyir, 
həm də böyük ixrac imkanımız yaranmışdır. 
Hazırda bizim tələbatımızdan artıq 1000 meqavat 
generasiya güclərimiz var. Elektrik təsərrüfatının 
yenilənməsi istiqamətində görülən tədbirləri 
nəzərə alsaq, demək kifayətdir ki, bu istiqamətdə 
çox ciddi iş aparılıbdır”.

Prezident İlham Əliyev daha sonra ölkəmizdə 
qazlaşdırmanın 96 faizə çatdığını, qazılmış 345 
subartezian quyusunun yüzlərlə kəndin su ilə 
təminatını yaxşılaşdırdığını, bu il isə 400-dən 
çox subartezian quyusunın qazılacağını diqqətə 
çatdırıb. 

Ölkə rəhbəri infrastruktur layihələrindən 
danışarkən, yol tikintisinə də mühüm önəm 
verildiyini xüsusi vurğulayıb. Qeyd edib ki, bu il 
həm magistral, həm də şəhərlərarası, kəndlərarası 
və qəsəbədaxili yollarla bağlı böyük layihələrin 
icrası nəzərdə tutulub. Bakı-Sumqayıt-Rusiya, 
Gəncə-Gürcüstan, Astara-İran sərhədi yollarının 
tikintisi planlaşdırılıb. Keçən il 1300 kilometr yol 
çəkilib...

2019-cu ilin yekunlarına həsr olunan 
müşavirədə səsləndirilən bu və digər göstəricilər 
deməyə əsas verir ki, hazırda Azərbaycanda 
infrastruktur layihələri uğurla həyata keçirilir. Bu 
isə ölkəmizin müasirləşdirilməsinə, qeyri-neft 
sektorunun, xüsusən də regionların inkişafına mü-
hüm təsir göstərir, işsizlik probleminin həllində, 
əhalinin həyat şəraitinin yaxşılaşdırılmasnda 
böyük rol oynayır. 

Dövlət başçısı, çıxışında bir sıra beynəlxalq 
layihələrin də uğurla reallaşdırıldığını diqqətə 
çatdırıb. Bildirib ki, son illər ərzində energeti-
ka, nəqliyyat sahələrində qarşıya qoyulan bütün 
vəzifələr uğurla yerinə yetirilib. Çox mürəkkəb 
geosiyasi vəziyyətdə həm Bakı-Tbilisi-Ceyhan, 
həm də Bakı-Tbilisi-Ərzurum neft-qaz kəmərləri 
istismara buraxılıb. Şimal-Cənub və Şərq-Qərb 
nəqliyyat dəhlizləri layihələrinə artıq start verilib. 
Cənub Qaz Dəhlizinin icrasının yekunlaşmasına, 
demək olar ki, bir il vaxt qalıb. 

Xatırladaq ki, regionların sosial-iqtisa-
di inkişafına dair üç Dövlət proqramının icra 
olunduğu 2004–2018-ci illərdə dövlətimizin 
başçısı 1800-dən çox infrastruktur obyektinin 
açılış və təməlqoyma mərasimlərində iştirak edib, 
rayon və şəhərlərin sosial-iqtisadi inkişafının 
sürətləndirilməsi istiqamətində 650-dək sərəncam 
imzalayıb. 

Dövlət investisiyaları hesabına Taxtakörpü, 
Şəmkirçay, Tovuzçay və Göytəpə su anbarları, 
Baş Mil-Muğan kollektorunun tikintisi və digər 
iri infrastruktur layihələr reallaşdırılıb. Aqrar sek-
torun innovativ əsaslara keçirilməsi, o cümlədən 
aqroparkların yaradılması da bu hədəflər arasında 
yer alıb. 

Dövlət başçısının tapşırığına uyğun olaraq, 
hazırda 33 rayon üzrə 258,3 min hektar ərazidə 
51 aqroparkın, o cümlədən 17 müasir cins 
heyvandarlıq kompleksinin və 34 iri bitkiçilik 
təsərrüfatlarının yaradılması üzrə işlər sürətlə 
davam etdirilir.

Respublikada turizmin inkişafına xidmət edən 
infrastruktur obyektlərinin istifadəyə verilməsi də 
diqqət mərkəzində saxlanılıb. Belə ki, 2003-cü 
ildə ölkədə mehmanxana və mehmanxana tipli 
müəssisələrin sayı cəmi 96 ədəd idisə, regional 
Dövlət proqramlarının icrası nəticəsində belə 
obyektlərin sayı artaraq 560-ı keçib. Bunun 
nəticəsidir ki, son 16 ildə turizmin inkişafı 
sahəsində böyük artım qeydə alınıb.

Son illərdə ölkənin tranzit potensialının 
reallaşdırılması istiqamətində bir sıra infrastruktur 
layihələri gerçəkləşdirilib. Avropa-Qafqaz-Asi-
ya nəqliyyat dəhlizinin fəaliyyəti gücləndirilib, 
Şimal-Cənub, Şərq-Qərb nəqliyyat dəhlizləri 
üzrə magistral yolların tikintisi uğurla davam 
etdirilib, Bakı-Tbilisi-Qars dəmir yolu işə salınıb. 
Beləliklə, görülən işlər nəticəsində Azərbaycan 
ərazisindən keçməklə daşınacaq yüklərin həcmləri 
əhəmiyyətli dərəcədə artmağa başlayıb. Bu da, 
öz növbəsində, qeyri-neft sektorunun inkişafını 
sürətləndirib. 

Son 16 ildə regionlarda 6 hava limanı tikilib 
və yenidən qurulub, 436 ədəd körpü və tunel 
tikilib və təmir olunub. Bütün bunlarla bərabər, 
əhalinin elektrik enerjisinə olan tələbatını daha 
dolğun təmin etmək məqsədilə son 16 ildə region-
larda 28 elektrik stansiyası istifadəyə verilib, 45 
min kilometrdən artıq elektrik xətti çəkilib, 1650-
dən çox yarımstansiya quraşdırılıb və ya təmir 
olunub. Həmçinin bu dövrdə regionlarda 56,2 min 
kilometr qaz xətti çəkilib və ya əsaslı təmir olu-
nub, 1800-dən çox yaşayış məntəqəsi təbii qazla 
təmin edilib, regionlar üzrə qazlaşdırma səviyyəsi 
41 faizdən 95 faizə çatıb.

Əlbəttə, bütün bunlar Dövlət proqramlarının 
uğurlu icrası sayəsində gerçəkləşib. Regionların 
sosial-iqtisadi inkişafına dair dördüncü Dövlət 
proqramının icrası isə yarımçıq qalmış işlərin 
başa çatdırılmasına, rayonlarda yaşayan insanla-
rın sosial rifahının daha da yaxşılaşmasına təkan 
verəcək, bütövlükdə ölkəmizin inkişafına xidmət 
edəcək.

Onu da qeyd edək ki, Prezident İlham 
Əliyevin tapşırıqlarına uyğun olaraq istehlak-
çıların içməli su təchizatının və kanalizasiya 
xidmətlərindən istifadəsinin yaxşılaşdırılması 
məqsədi ilə ölkə miqyasında genişmiqyaslı inf-
rastruktur layihələri reallaşdırılıb. Su və kanaliza-
siya layihələrinin icrasına başlanılan 50 şəhər və 
rayon mərkəzinin 38-də su şəbəkələrinin tikintisi 
artıq yekunlaşıb. Şəhər və rayon mərkəzləri ilə 
yanaşı, əhalisinin sayı 1 milyon 400 min nəfər 
olan 1050 kənddə içməli su təchizatının yaxşılaş-
dırılması ilə bağlı işlər görülüb.

Son 16 ildə avtomobil magistrallarının 
tikintisi və yenidən qurulmasına, regionlarda yol 
şəbəkəsinin bərpasına da xüsusi önəm verilib. Bu 
isə ölkədə sərnişin və yükdaşımaların keyfiyyətinə 
müsbət təsir göstərməklə yanaşı, iqtisadiyyatın 
inkişafını sürətləndirib, turizm potensialından 
səmərəli istifadəni şərtləndirib. 

(ardı 2-ci səhifədə)

Azərbaycan Prezidentinin 
növbəti müsahibəsi də 

nikbinlik notları ilə zəngindir

Əlbəttə, bizi narahat edən məsələlər var – regionumuzda 
gərginliyin artması. Lakin biz müsbət dinamikanı da 
görürük, əvvəllər bu cür sıx qarşılıqlı fəaliyyəti olmayan 
ölkələr bu gün, demək olar ki, müttəfiqlər kimi hərəkət 
edir və regional sabitliyə böyük töhfə verirlər. Buna görə 
də çoxqütblü dünya artıq reallıqdır. Düşünürəm ki, bu 
meyillər getdikcə daha da möhkəmlənəcək. Bu, müsbət 
haldır, çünki bu, dünyada sabitliyə zəmanətdir.

İlham ƏLİYEV 
Azərbaycan Respublikasının Prezidenti

Azərbaycanda həyata keçirilən 
infrastruktur layihələri ölkəmizin 
inkişafını daha da sürətləndirib

Son illərdə respublikamızda həyata keçirilən islahatların dərinləşməsi və 
geniş miqyas alması nəticəsində Prezident İlham Əliyevə olan ictimai rəğbət 
və dəstək daha da artıb. Artıq reallıqda “Azərbaycanda dövlət siyasətinin 
mərkəzində insan amili dayanır” prinsipi öz ifadəsini tapıb. Belə ki, dövlət başçı-
sının milli maraqlara söykənən siyasəti nəticəsində 2015-ci ildən başlayaraq neft 
qiymətlərinin kəskin düşməsinə baxmayaraq, Azərbaycanda heç bir infrastruk-
tur layihəsi dayandırılmayıb, əksinə, son16 il ərzində iqtisadiyyat üç dəfədən çox 
artıb, yoxsulluq təxminən 50 faizdən 5 faizə düşüb. Xarici dövlət borcu ən aşağı 
səviyyəyə enib, bu, ümumi daxili məhsulun cəmi 17 faizini təşkil edib və belə bir 
göstəriciyə görə, Azərbaycan dünya miqyasında doqquzuncu yerdə qərarlaşıb.

Hicran
Машинописный текст

